
24 Uur Gebedswag                            
16 Junie 2010

1. Verheerliking en aanbidding
"Here, ons God, U is waardig om die heerlikheid en die eer en die mag te ontvang omdat U alles geskep het; deur u wil het alles ontstaan en is dit geskep." (Openbaring 4:11)
Here Jesus "U is waardig om die boek te neem en die seëls daarvan oop te maak omdat U geslag is en met u bloed mense vir God losgekoop het uit elke stam en taal en volk en nasie. 10 U het hulle/ons ‘n koninkryk en priesters vir ons God gemaak en hulle/ons sal oor die aarde regeer…U, die Lam wat geslag was, is waardig om die mag en rykdom, die wysheid en sterkte, die eer, heerlikheid en lof te ontvang."
"Aan U, Vader, wat op die troon sit, en aan die Lam, behoort die lof en die eer, die heerlikheid en die krag, tot in alle ewigheid." (Openbaring 5:9, 12-13)

Bedink die grootheid, goedheid en genade van God vir ‘n paar oomblikke en bid dan in die die volgende lied as ‘n gebed:
Kom o Skepper Gees
Lewend makend Gees
Kom in al U volheid
Kom in al U krag
Lei my in U waarheid
Leer my van U Seun
Wees ook U my trooster
Kom o Skepper Gees.

2. Verootmoediging (ondersoek en belydenis van sonde)
Psalm 139:23 Deurgrond my, o God, deurgrond my hart, ondersoek my, sien tog my onrus raak. 24 Kyk of ek nie op die verkeerde pad is nie en lei my op die beproefde pad! 
Vra die Here om deur Sy Gees aan jou die dinge te openbaar wat sondig en teen Sy wil is. Bely jou sonde en bid dan die volgende:

Gebed: Vader alle probeerslae om my lewe in konstante, ononderbroke gemeenskap met U te lewe, sal tevergeefs wees tensy ek myself nie volledig oorgee aan die inwonende Gees en sy krag in my nie. o Gees van God op hierdie dag kom gee ek myself opnuut en volledig aan U. Neem my lewe laat dit wees, U gewy, meer en meer. Maak my hart vir U tot troon deur die Gees wat in my woon. Die versugting van my hart is ‘n nuwe aanraking van U liefde. Ek wil U met oorgawe liefhê. Hart, siel en liggaam. Ek vra U, reinig my, heilig my en skep in my ‘n opregte hart. Maak my oop, en breek my oop om voor U liefde te swig. Liefde wat my hart sag maak en vermurwe, wat my skaam maak vir my eie ontrouheid, ja liefde wat my tot diepe aanbidding van U sal bring. Vader laat dit gebeur met elke ander gelowige, wie se liefde verkoel het
Vader, laat my diep in binneste weet hoe ek deur die Heilige Gees meer en meer soos Jesus kan word. Here Jesus ek pleit vir ‘n vars salwing van U Gees in my lewe: “ Kom o Skeppergees, raak my aan en salf my lewe opnuut. Salf my verstand en my gemoed en verheerlik Jesus in en deur my. Ek pleit dat U deur die Woord my lewe sal transformeer en dat Rom 12: 2 ‘n werklikheid word. Here ek wil nie aan hierdie sondige wêreld gelyk word nie, maar getransformeer word deur die vernuwing van my gemoed. Doen dit asseblief in my. 
3. Versterking uit die Woord
Mense in die 21ste eeu is volgens my waarneming besig om doof te raak vir ander mense. Jong mense ontwikkel ekstra tegniese ore. Omdat hulle oral met selfone rondloop, hoor niemand as jy met hulle praat nie. 
Woordinflasie en gebrekkige handkoördinasie gaan hand aan hand. Niemand spel meer voluit in SMS'e nie. Die vingers word lui. Jy skryf kortpad. Bietjie is "biki" en die Engelse you is "u". 'n Strandhuis op Franskraal heet: 4US2B@C. 
Wanneer die skool uitkom, vlieg die SMS'e. Dit is cool om enige plek te staan en praat. Nee, hulle staan nie, hulle loop heen en weer. Veral mans. Vroue druk dit met soveel oorgawe teen hulle ore dat dit lyk of hulle gekaap is en hulp soek by Armed Response. 
Ek haat selfone, maar besef ook dit is die nuwe styl van ons tyd. Die Wereld draai om die wonder van tegnologie en die onmiddellikheid van kitskommunikasie en instant-kennis. 
Wil jy iets weet, gryp jy na jou rekenaar met die internet se soekfunksie van Google.com. Wie hierdie kuberruimte betree, word oorspoel deur 'n magdom kennis en inligting. Ons beleef 'n eeu van kitskennis wat byna oral toeganklik is vir byna almal. In Lalibella, ver in die dorre gebergtes van Etiopië, tussen modderhutte, het ek dit self beleef: Stellenbosch was bloot so ver soos die druk van enter. 
Maar die "outydse" kommunikasiemiddel van gebed bly nog die vinnigste - sneller as die fraksie van 'n sekonde wat dit kos om enter te druk. Die kommunikasie van die Gees werk so. Jy hoef nie u in plaas van you te skryf nie. 'n Mens enter nie eens nie, want die Gees onderskep jou gebedsgedagte nog voordat jy weet wat en hoe om te bid. Die Gees tree vir ons in by God; Hy pleit namens ons om die dinge wat nie met woorde gese kan word nie (Rom 8:26). Eintlik kan gebed nie - soos dikwels gesê word - onder die plafon van die slaapkamer vashaak en soos 'n muskiet daar bly sit nie. Wanneer dit voel asof God ons gebede nie hoor nie, lê die kortsluiting nie by God nie, maar by ons gevoelswêreld wat verstop is. Angs het die geneigdheid om gebede loodswaar grondwaarts te anker. 
God se gebedsruimte is kompeterend as jy dit vergelyk met Google.com: "Vra, en vir julle sal gegee word" (Matt 7:7). Sommer net so: “... want elkeen wat vra, ontvang" (7:8). Volgens 7:9-10 is dit nie klippe en slange wat God gee nie. Nee, Hy gee kwaliteit; ons ontvang naamlik "goeie gawes"(7:11). Dit klink na 'n lekker vrygewige Vader. Hy is beslis nie suinig nie. 
Maar net wanneer'n mens dink gebed behels dan dat jy sommer eensklaps enigiets kan vra, en daar wen jy die Lotto - kom die verduideliking. Die enigiets wat "elkeen" mag vra, is nie om van ons miljoeners te maak nie. Die enigiets en alles van gebed is "goeie gawes". "En oor wat dit behels, is daar geen onduidelikheid nie. Lukas 11:13 laat ons in geen onsekerheid oor wat die soekfunksie van die soekenjin gebed.com sal oplewer nie: "Hy sal die Heilige Gees gee vir die wat vra." Die alles van gebed, wat die spens van ons siel vol maak, is die gawes van die Gees (charisma): liefde, vreugde, vrede, geduld, vriendelikheid, goedhartigheid, getrouheid, nederigheid en selfbeheersing (Gal 5:22). 'n Hele internet vol verrasslngs. 
Om deur gebed met God te kommunikeer, kan 'n mens maar loop, sit of staan. Met die kommunikasienetwerk van God se koninkryk beland ons nooit in 'n area waar daar geen ontvangs is nie. Dit is so verbysterend effektief dat niemand hoef te wag om God se SMS te ontvang nie. Dit staan reeds daar geskryf in die teks van die Bybel. Jy kan sy boodskap ontvang sonder 'n selfoon teen jou oor: En waar Google.com nie altyd die gesoekte resultaat lewer nie, is die pluspunt van gebed.com dit: "Sy oor is nie te doof om te hoor nie" (Jes 59:1). Ons probleem is eerder dat ons net wil staan, loop of sit vir gebed. Maar soms moet 'n mens in absolute afhanklikheid op jou knieë gaan. As dit klink asof God in 'n "geen ontvangs" -gebied is, of sonder 'n selfoon sit, is die kommunikasiegaping eintlik te wyte aan ons: "Dit is julle oortredinge wat skeiding gebring het tussen julle en julle God; dit is julle sondes wat maak dat Hy ... nie na julle willuister nie," sê Jesaja 59:2 prontuit. Van hierdie blokkasies in gebed.com is onder meer die onreg wat ons pleeg, ons leuens en geveinsdheid (vgl Jes 59:11-13). 
Vir ons gerief is gebed.com gekoppel aan HeiligeGees@charisma.com/hemel. Terloops, toe ek die woorde hier intik in my dokument, verskyn daar 'n handjie met 'n wysvinger op die rekenaarskerm: mailto. Waarheen? Seker maar na HeiligeGees@charisma! Dit werk! (Uit Danie Louw se boek WOW, GOD!)
4. Voorbidding vir ons gemeente 
Vader in die Naam van ons Here Jesus bid ons vir ons gemeente vir verdieping, groei en volharding. Ek/Ons bid volgens U Woord
· dat U deur al die wysheid en insig wat die Gees gee, aan ons U wil duidelik sal laat ken, 10 sodat ons tot eer van U sal lewe deur net te doen wat Uverlang.  
· (dat ons sal ) vrugte dra deur goeie werke en toeneem in die kennis van U… 
· dat U deur U wonderbare krag ons alle sterkte gee om in alle omstandighede geduldig te volhard.( Kol1:9-1)
· dat ons sal groei in die genade en kennis van ons Here en Verlosser Jesus Christus (2Pet.3:18)
· (Efes 3: 14-22) dat U, deur U Gees, uit die rykdom van U heerlikheid, aan ons die krag sal gee om innerlik sterk te word, 
· 17dat Christus deur die geloof in ons harte sal woon en dat ons gemeente in die liefde gewortel en gegrondves sal wees. 18Ek bid
· dat ons in staat mag wees om saam met al die gelowiges te begryp hoe wyd en ver en hoog en diep die liefde van Christus strek. Ek bid
· 19(dat) ons gemeente U liefde ken, liefde wat ons verstand te bowe gaan, en ... ons heeltemal vervul word met die volheid van God. 
· dat U meer sal word en ons minder (Joh 3:30)
· dat U, ons God van vrede, ons volkome heilig sal maak (1Tes.5:23-24).
· dat die U ons Vader ons sal heilig in die waarheid; U Woord is die waarheid. (Joh.17:17).
· (2 Kor 3:18) : dat ons al meer sal verander om aan die beeld van Christus gelyk te word.
· dat die heerlikheid wat van ons uitstraal, steeds sal toeneem deur die Heilige Gees.
· Dat die U, God van geduld en bemoediging ons die vermoë sal gee om eensgesind te leef, sodat ons die God en Vader van ons Here Jesus Christus eendragtig uit een mond, kan verheerlik (Rom.15:5,6).

Ons bid vir deurbrake in ons gemeente waar daar vasgelooptheid is
· Vir (gebroke) huwelike in ons gemeente. Vader U weet dat in baie huwelike is daar baie afstand tussen huweliksmaats, dikwels konflik en weing harmonie en eensgesindheid. Daar is baie seerkry en hartseer. Verskeie huwelike is minimum huwelike, met geen kommunikasie, geen liefde en geen fokus nie. Ek bid vir die bekering en genesing van huweliksmaats. Ek bid vir huwelike waar U geheilig word en U eer en leiding gesoek word. Ek bid vir huwelike waar man en vrou saam U aangesig sal soek en waar die doel van die huwelik Maleagi 2 sal wees: 15Die Here het man en vrou een gemaak, een in liggaam en gees. En waarom een? Omdat Hy wil hê dat daar ’n nageslag moet wees, wat Hom eer. Ek staan in die bres vir elke man en vrou en pleit dat waar daar konflik en verwydering, waar daar ontrou en koudheid is, U huweliksmaats tot bekering sal vernuwe. Ek dank U vir huwelike waar man en vrou saam U aangesig soek. 

· Vir mense wat werkloos geraak het en ook mense wat finansiële vasgelooptheid beleef vir uitkoms
Psa 145: 8 “Here U is genadig en barmhartig, lankmoedig en vol liefde. U is vir almal goed en barmhartig oor alles wat U geskep het. …14 U Here help almal op wat geval het. U ondersteun dié wat bedruk is. 15 Die oë van almal is op U gerig, en U gee hulle kos op hulle tyd. 16 U maak u hand oop en skenk u guns in oorvloed aan al wat leef.” Daarom pleit ons vir uitkoms en deurbrake waar daar ‘n vasgelooptheid is. Here ons vertrou op U vir die uitkoms volgens U wonderlike en genadige wil

· Vir mense wat geestelik afgedwaal het en veral ook mede Suid-Afrikaners wat kerkvervreemd geraak het om weer tot bekering te vernuwe, verdiep en groei tot God se eer
· Bid dat die Gees van God in die harte van mans en vroue sal werk sodat hulle kan sien hoe bedroef God is en hoe hulle lewens deur sonde verwoes word.
· Bid dat die Gees van God mense sal bemagtig om hulle sonde te laat vaar en die genade te ontvang om hulle verbintenis met die magte van die duisternis af te sweer. 
· Bid vir die erkenning van en berou oor sondes en dat God deur Sy Gees harte van klip sal vervang met harte van vlees.
 Juis vanweë ons verlange na herlewing en terugkeer van onder afgedwaaldes bid ons
· Dat die Here ons gemeente as ‘n biddende gemeente sterker sal oprig in 2010/2011.
· Dat Hy ons sal gebruik om Sy koninkryk in 2010/2011 te help groei deur volhardende en kragtige gebedsintersessie
· Dat ons nie sal moeg word om te volhard om te bid nie

L.I.G. – Huis gebed: Here Jesus ek bid vir die volgende persone wat U op my hart gelê het. Ek noem hulle by name…..... Ek bid dat U hulle sal seën met gesondheid, in hulle werk, in hulle emosies, sosiale verhoudings en dat hulle op geestelike vlak U sal ken, seker van hulle redding sal wees, U sal liefhê en meer en meer soos U word.

· Spasie in Jebel Ali en gemeente registrasie: Vader in die naam van Jesus bid ons vir ‘n groter en meer toepaslike kerkperseel vir Jebel Ali wat geskik en bereikbaar is vir almal en waar ons gemeente ons gesamentlike groot byeenkomste kan hou, soos ons eredienste op Vrydae; 
Saam bid ons ook dat U sal help om die registrasie van ons gemeente te begelei. Ons vra dat U vir ons oop deure sal gee en die afhandeling daarvan sal bespoedig en seen.

· Beplanning vir 2010/2011 en die Genadejaar van die Here
· Bid dat die Here ons beplanning en die afhandeling daarvan sal lei met insig en waarheid wat van die Gees kom.
· Bid dat die Here Sy genadejaar aan ons sal oopbreek op elke terrein van ons gemeente wees.
· Bid dat ons dit sal sien en ervaar in die wyse waarop die Here se Naam verheerlik word. Daarom bid ons volgens Luk 4:18-19
· dat die Heilige Gees kragtig sal werk in ons gemeente
· dat mense sal sal ervaar hoe geweldig groot God se genade is
· dat mense se vasgelooptheid, blindheid en gevangeniskap deurbreek sal word, 
· dat mense tot bekering sal vernuwe
· dat lewens sal toeneem in geheiligde lewenswandel en 
· dat Jesus meer en meer word en ons minder
· dat ons getuienisse sal hoor van hoe kragtig God se genade in ons aan die werk is
· Ons bid vir ‘n kragtige 2010/2011 jeugbediening waar ons jeug in hule getalle vermenigvuldig en kom getuig oor Jesus se genade in hulle lewens.
· Ons bid vir  die totstandkoming van ‘n jong volwassene bediening met sterk leiers wat onder ons jong volwasse enkellopendes werk en bedien. Ons bid daarom vir die Gees se salwing op mense wat die Here oprig en in besonder vir ‘n jong leier wat die voortou sal neem.
· Vir ons kerkraad  en die ander leiers(selgroepe, jeug, gebed, ouers) kom ons 
· bid vir wysheid en onderskeidingsvermoë
· bid dat elke leier die wil van God vir sy/haar lewens duidelik sal ken en doen. 
· bid dat hulle tyd by God se voete sal deurbring en dat die Heilige Gees die Woord vir die leiers sal opbreek.
· bid dat daar ‘n Goddelike band van christelike liefde en eenheid tussen mekaar sal wees.
· bid dat God se visie vir ons gemeente, ”Meer en meer soos Jesus” in die harte van die leiers sal leef en dat hulle een van hart en een van sin sal wees.
· bid dat God self die leraar en ander leiers sal toerus vir hulle taak.
· bid dat die leraar en leiers nederig sal wees en hulle lewens rein en heilig.
· bid vir die nodige lewensmiddele en finansies.
· bid vir geestelike groei in hul verhouding met God.

· Rondom die selgroep- en gebedsbediening 
· Bid ons die Here se seën op die beplanning en implimentering van alles rus
· Bid ons dat hierdie twee bedienings vir 2010/2011 die twee pilare by uitnemendheid sal wees om mense te bereik, te betrek, te begelei na Jesus  te bemagtig  en te bemoedig om weer ander te bereik tot eer God.  
· Rondom eredienste, lof en aanbidding bid ons vir 2010/2011 bid ons		
· Dat ons gemeente die Heerlikheid van God sal ervaar tydens elek erediens
· Dat elke gemeente lofprysing en aanbidding tydens die erediens so sal wees dat ons God verheerlik en Sy Naam grootmaak.
· Dat ons orkes begeleiding kragtig sal onwikkel en dat die Here vir ons al die nodige musikante sal stuur om so te kan bedien.
· Vir seën op die voorbereiding en bediening van die Woord elke vrydag
· Dat ons mense ‘n heilige eerbied en vrees vir God sal hê
· Dat eleke lidmaat getrou sal wees in hulle bywoning van eredienste en selgroepe en gebedsgeleenthede
· Vir die gesinsbediening asook die voue- en manne bediening vir 2010/2011 bid ons
Dat die Immergroen Ouerskap as gesinsbediening kragtig sal ontwikkel
Dat die vrouens en manne in ons gemeente God se genadde in Sy volheid mag belewe

5. Danksegging
Spandeer die volgende 5 minute om die Here te dank vir dit wat Hy in ons gemeente tot stand gebring het, vir die sy Gawes aan ons, vir alles wat Hy in jou lewe doen.

6. Afsluiting: Ons vra nou, Vader, in die Naam van Jesus Christus, dat U op hierdie besondere 24 Uur Gebede wat ons gebid het sal ag slaan. Ons pleit: ” Here Hoor ons gebed, luister tog na ons/my smeking. U is getrou en regverdig, antwoord ons/my tog! “

7. Here ek bid ook vir die volgende persoon op die Excel spreistaat die seëngroet uit Num 6:24  
Die HERE sal jou seën en jou behoed; 25  die HERE sal sy aangesig oor jou laat skyn en jou genadig wees; 26  die HERE sal sy aangesig oor jou verhef en aan jou vrede gee. 27  So moet hulle dan my Naam op die kinders van Israel lê; en Ék sal hulle seën. Amen

